
Pennod 28 
Ansawdd

Beth yw ansawdd?

Mae ansawdd yn gysyniad sy’n anodd ei ddiffinio. Dywedodd W. Edwards Deming, y gwrw ansawdd o 
America, ‘mae ansawdd yn cael ei ddiffinio gan y cwsmer’. Gallai cwsmeriaid fod â gofynion penodol neu 
efallai y byddan nhw’n mynnu lefelau eithriadol o gysur. Mae’n wir dweud bod defnyddwyr yn fwyfwy 
ymwybodol o ansawdd ac mae hyn yn cael ei adlewyrchu yn natganiad o genhadaeth y gwneuthurwr 
cyfrifiaduron llwyddiannus, Dell. Mae’n dweud: ‘Rhaid i gwsmeriaid gael profiad o ansawdd da a bod yn falch, 
nid yn fodlon yn unig’.

Yn aml, mae ansawdd yn cael ei ddiffinio’n syml fel ‘addasrwydd i’r diben’. Wedi’r cwbl, os yw’r cynnyrch 
yn gwneud y gwaith y cafodd ei ddylunio i’w wneud, rhaid bod ganddo ryw lefel o ansawdd. Ffordd arall 
o ddiffinio ansawdd fyddai nodweddion cynnyrch neu wasanaeth sy’n ei alluogi i fodloni chwenychiadau
cwsmeriaid. 

Pa ffordd bynnag rydym ni’n dewis diffinio ‘ansawdd’, mae pwysigrwydd y cysyniad yn parhau i dyfu. 
Mae busnesau’n rhoi pwyslais cynyddol ar geisio darparu nwyddau a gwasanaethau o ansawdd da mewn 
marchnad fyd-eang fwyfwy cystadleuol.

Manteision ansawdd 

Cyflawni ansawdd

Ar gyfer cwmnïau gweithgynhyrchu a gwasanaeth mawr, mae cyflawni ansawdd yn dasg gymhleth sy’n 
cyfuno gwaith sawl adran swyddogaethol wahanol o fewn cyfundrefn. Yn nodweddiadol, mae’r adrannau hyn 
yn cynnwys:

• Prynu – sicrhau bod deunyddiau crai neu gydrannau o’r swm a’r ansawdd cywir ar gael ar gyfer y 
broses gynhyrchu.

• Gweithrediadau – strwythuro a rheoli’r broses weithgynhyrchu.
• Cyllid – sicrhau bod cyfalaf ar gael ar gyfer buddsoddi’n briodol.
• Adnoddau Dynol – sicrhau bod y ffactor llafur cynhyrchu ar gael yn y niferoedd cywir gyda’r sgiliau 

cywir.
• Marchnata – darparu gwybodaeth am ymchwil marchnata er mwyn gallu bodloni chwenychiadau 

cwsmeriaid..

Sicrhau ansawdd

Barn gwneuthurwyr o safon fyd-eang yw bod rhaid i ansawdd gael ei ‘ymgorffori’. Ystyr hyn yw pan fydd y 
nwyddau gorffenedig yn dod oddi ar y llinell gynhyrchu, mae’r rheolwyr yn hyderus nad oes angen gwirio eu 
hansawdd. Mae arolygu’n cael ei wneud yn ystod y broses gynhyrchu. Mae’r pwyslais yn cael ei roi ar atal 
cynhyrchion o ansawdd gwael rhag cael eu cynhyrchu, yn hytrach na gwirio ansawdd ar ddiwedd y llinell 
gynhyrchu.

Dulliau sicrhau ansawdd

Gwaith tîm

Mae tîm yn gyfrifol am y broses gynhyrchu, fel gosod tŷ gwydr. Mae’r tîm yn cael ei rymuso i wirio ansawdd 
deunyddiau crai, rhyngweithio yn ystod y broses osod a gwirio ansawdd y cynnyrch gorffenedig. Mae hyn yn 

awgrymu mai’r tîm sy’n gyfrifol – rydym ni’n gwybod yn union ‘lle mae’r cyfrifoldeb’. Gall gwaith tîm feithrin 
ymddiriedaeth a morâl, a gwella cyfathrebu rhwng aelodau. Mae’n cael ei ystyried yn elfen allweddol mewn 
cyflawni ansawdd.

Gwirio dyluniad cynnyrch

Yn ogystal â monitro deunyddiau crai a chydrannau, rhaid gwirio ansawdd dyluniad llwyr y cynnyrch hefyd. 
Mae methiant y Mercedes A Class i fodloni safonau profion annibynnol yn enghraifft o ddylunio gwael. 
Mae’r broblem wedi’i datrys erbyn hyn, ond am gost enfawr, yn ariannol ac o ran y ddelwedd gorfforaethol. 
Enghraifft arall oedd powdr golchi Persil Power, a oedd mor bwerus roedd yn ymddangos ei fod yn rhwygo ac 
yn toddi dillad – problem ddifrifol â’r dyluniad! Rhaid rhoi amser, ymdrech ac arian i ddylunio cynnyrch. 

Meincnodi

Os yw’r safonau uchaf am gael eu cyflawni, pa safonau fydd yn cael eu targedu? Nid oes unrhyw ddiben 
dweud ein bod ni’n bwriadu gwella ein safon o un diffyg mewn 50 i un diffyg mewn 100, os yw ein 
cystadleuwyr yn cyflawni un diffyg mewn 1000. Dyma ble mae meincnodi’n ddefnyddiol. Meincnodi yw’r 
broses o osod safonau ansawdd ac allgynnyrch sydd wedi’u seilio ar y gorau y gall cystadleuwyr ei gynnig.

Y cam cyntaf yn y broses feincnodi yw darganfod y ffigurau priodol ar gyfer cystadleuwyr. Gall fod yn 
anodd cael y wybodaeth hon, ond efallai y bydd cyfundrefnau ymchwil yn gallu cyflwyno ffigurau ar lefelau 
gwerthiannau, ansawdd a boddhad defnyddwyr cystadleuwyr.

Yr ail gam yn y broses feincnodi yw gosod targedau newydd i gael eu cyflawni yn y broses weithgynhyrchu 
sy’n cyfateb i rai’r cystadleuydd gorau. Mae angen dylunio dulliau cynhyrchu sy’n sicrhau bod lefelau 
cynhyrchedd ac ansawdd y meincnod yn cael eu cyflawni.

Y cam allweddol mewn meincnodi yw cael ymrwymiad gan y gweithlu cyfan. Rhaid i bob lefel o’r hierarchaeth 
fod yn ymrwymedig i’r safonau hyn.

Mantais fawr meincnodi yw bod targedau wedi’u seilio ar weithgareddau cystadleuwyr. Mae hyn yn 
cynyddu’r ffocws ar y farchnad ac felly’n cynyddu cyfeiriadu at y farchnad.

Cymhwyso safonau cydnabyddedig

Mae defnyddio safonau cydnabyddedig, fel ISO 9000, yn gyffredin ymhlith busnesau. Yn aml, mae cyflawni’r 
safonau hyn yn arwydd o gyflawni a chynnal ansawdd.

Mae ISO 9000 i fod i sicrhau ansawdd rheoli’r gyfundrefn gyfan. Mae cyflawni’r safon hon yn dibynnu ar brofi 
bod targedau ansawdd ar gyfer pob rhan o’r gyfundrefn wedi cael eu bodloni. Fodd bynnag, mae beirniaid 
yn aml yn dweud, os yw lefelau targed isel yn cael eu gosod, yna nid oes unrhyw sicrwydd gwirioneddol 
o ansawdd. Un o fethiannau eraill defnyddio safonau cydnabyddedig i gyflawni ansawdd yw, oni bai bod 
targedau’n gysylltiedig â meincnodau allanol, yna mae’r broses ond yn arwain at gynyddu cyfeiriadu at y 
cynnyrch – a’r hyn sydd ei angen yn aml yw mwy o gyfeiriadu at y farchnad.

Rheoli cynhyrchu

Dyma’r dull o sicrhau bod safonau sy’n cael eu gosod, a phrosesau sydd wedi’u llunio i gyrraedd y targedau 
hyn, yn cael eu defnyddio yn y gweithle. 

Mae rheoli cynhyrchu yn cynnwys:

• monitro costau gan ddefnyddio cyllidebu a dadansoddi amrywiant; 
• rheoli gweithrediadau gan ddefnyddio dadansoddiad llwybr critigol a monitro prosesau unigol;
• goruchwylio allgynnyrch (sydd bellach wedi’i ddisodli gan gelloedd a gwaith tîm i raddau helaeth);
• dulliau adborth, sy’n cynnwys monitro boddhad cwsmeriaid a rhoi adborth i’r adran berthnasol ar 

broblemau.

Erbyn hyn, mae’r dulliau rheoli hyn wedi lledaenu o’r diwydiant gweithgynhyrchu i ddiwydiannau gwasanaeth 
ac wedi dod o hyd i gartref newydd mewn canolfannau galwadau. Adrannau canoledig sy’n delio ag 
ymholiadau cwsmeriaid yw canolfannau galwadau. Bydd yn ofynnol i bob gweithiwr ateb galwadau ymhen 
cyfnod penodol o amser, treulio amser penodol ar bob galwad a chyflawni lefel dargedig o werthiannau. Mae 
technoleg gwybodaeth (TG) yn galluogi i berfformiad pob gweithiwr gael ei fonitro, a bydd y rheolwyr yn 
ymateb i unrhyw amrywiadau o’r safonau a’r targedau gofynnol. Bydd gweithwyr yn cael eu hailhyfforddi er 
mwyn sicrhau y gall safonau gael eu cyflawni.

Rheoli ansawdd

Mae rheoli ansawdd yn system o gynnal safonau mewn gweithgynhyrchu trwy brofi sampl o’r allgynnyrch 
yn erbyn safonau disgwyliedig. Yna, mae’r data sy’n cael ei gasglu o’r sampl yn cael ei ddefnyddio i lunio 
barnau ar y camau gweithredu i’w cymryd. Gallai’r sampl ddangos bod ansawdd o’r safon ofynnol, neu i’r 
gwrthwyneb. Os nad yw’r safonau wedi cael eu cyflawni, yna rhaid cymryd camau priodol i’w cyflawni – er 
enghraifft, rhaid i unedau diffygiol gael eu hatgyweirio neu eu gwrthod. Os bydd gormod o achosion o fethu 
cyflawni safonau, rhaid llunio cynllun i wella’r broses gynhyrchu.

Rheolaeth lwyr ar ansawdd – TQM

Mae rheolaeth lwyr ar ansawdd yn system rheoli gweithrediadau sy’n creu strwythurau o fewn cyfundrefn 
sy’n bodloni cwsmeriaid mewnol ac allanol a chyflenwyr. Mae’n creu ansawdd trwy wella’n barhaus, datblygu 
systemau a chynhyrchion a thrwy greu diwylliant o ansawdd yn y gyfundrefn.

Mae T yn sefyll am Lwyr (Total) – sef integreiddio staff, cyflenwyr, cwsmeriaid a rhanddeiliaid eraill. Mae pob 
un o’r rhain yn cael eu hystyried yn rhan o un system, sef cadwyn gynhyrchu ddi-dor – cadwyn ansawdd.

Mae Q yn sefyll am Ansawdd (Quality) – gall ansawdd olygu pa mor gyflym y mae gwasanaeth yn cael ei 
gyflwyno. Gall olygu cysondeb. Gall olygu arloesedd. Gall gael ei adlewyrchu mewn hanes cynnal a chadw isel 
neu hanes atgyweirio ffafriol. Yn ôl W. Edwards Deming (un o sefydlwyr y system TQM), ‘mae cynnyrch neu 
wasanaeth yn meddu ar ansawdd os yw’n helpu rhywun ac yn mwynhau marchnad dda a chynaliadwy.’

Mae M yn sefyll am Reolaeth (Management) – yr angen yw i reolwyr wella prosesau a’u monitro’n barhaus 
er mwyn nodi cyfleoedd i wella. Yr uwch reolwyr sy’n gyfrifol am sicrhau bod y prosesau mewn cyfundrefn 
yn cael eu gwella. Fel rhan o reoli ansawdd, mae’r system yn cynnwys ‘perchenogion prosesau’ sy’n cydlynu’r 
swyddogaethau a’r gweithgareddau gwaith amrywiol ar bob lefel o broses. Mae gan berchenogion prosesau 
yr awdurdod i wneud newidiadau i’r broses, yn ôl yr angen – maen nhw’n rheoli’r broses o un pen i’r llall er 
mwyn sicrhau’r perfformiad cyffredinol gorau.

Sut mae TQM yn gweithio’n ymarferol?

Er mwyn i TQM fod yn effeithiol, mae angen defnyddio nifer o ddulliau rheoli cynhyrchu:

• Cadwyni ansawdd – mae’r rhain wedi’u seilio ar dimau traws-swyddogaethol lle mae prosesau’n 
cynnwys cwsmeriaid mewnol. Mae’r unigolyn nesaf yn y broses gynhyrchu yn cael ei drin fel cwsmer, a 
boddhad cwsmeriaid yw’r amcan.

• Grymuso – rhoi rheolaeth i weithwyr dros y tasgau sy’n cael eu cwblhau.
• Monitro – gwirio bod safonau’n cael eu cyflawni ym mhob dolen o’r gadwyn a bod offer ystadegol yn 

cael eu defnyddio i fesur lefelau methiant i gyflawni ansawdd.
• Gwaith tîm – celloedd cynhyrchu a dull tîm o wella cynnyrch neu wasanaeth.
• Cylchoedd ansawdd – cynnwys gweithwyr yn y broses benderfynu a gwella cynhyrchion. Mae 

gweithwyr yn cyfarfod i nodi a datrys problemau.
• Sero ddiffygion – ceisio cyflawni ansawdd cynnyrch perffaith dro ar ôl tro.
• Meincnodi – safonau sydd wedi’u seilio ar y cystadleuwyr gorau.

Rhanddeiliaid ac ansawdd

Mae’r farn bod yr adran rheoli ansawdd yn gofalu am bob problem yn ymwneud ag ansawdd wedi newid 
i raddau helaeth – erbyn hyn, mae pob gweithiwr yn gyfrifol, ac mae hyn yn rhoi pwysau ar weithwyr i 
addasu. Pan fydd gweithredwyr y prosesau’n gyfrifol am ansawdd, gallai swyddi achosi mwy o straen. Yn 
aml, mae cynnyrch ar sail rheolaeth lwyr ar ansawdd yn rhatach i’w gynhyrchu oherwydd nid oes angen 
atgyweirio neu gael gwared â’r cynnyrch terfynol. Mae ansawdd yr allgynnyrch terfynol yn gwneud cynnyrch 
mwy gwerthadwy, gan olygu y bydd defnyddwyr y cynnyrch yn elwa. Erbyn hyn, rhaid i reolwyr gyfathrebu 
nodau’r gyfundrefn i bob aelod ohoni, a gallai hyn fod yn anodd i reolwyr ‘Damcaniaeth X’ addasu iddo. Mae 
strwythur traddodiadol llawer o fusnesau gweithgynhyrchu wedi newid, gan arwain at lai o reolaeth gan 
reolwyr a grwpiau traddodiadol, fel undebau, yn colli grym.

Mae cyflawni ansawdd yn dasg gymhleth. Rydym ni wedi gweld bod rheoli ansawdd yn effeithiol yn cynnwys 
monitro’r broses gynhyrchu gyfan, adborth ar ofynion marchnata, rheoli adnoddau a defnyddio safonau 
allanol. Yr amcan cyffredinol yw effeithlonrwydd gwell, cyflawni ansawdd y cynnyrch a gwella cynhyrchedd – 
mae pob un o’r rhain yn helpu’r busnes i gyflawni boddhad cwsmeriaid.

Themâu ar gyfer trafodaeth

Eglurwch sut gall ansawdd gael ei gyflawni mewn busnes.

Beth yw’r gwahaniaeth rhwng rheoli ansawdd a sicrhau ansawdd?

Sut gall meincnodi helpu busnes i wella ansawdd ei gynhyrchion? 

Beth yw darnau craidd rheolaeth lwyr ar ansawdd (TQM) lwyddiannus?

Cynhyrchu main ac ansawdd mewn busnes:

https://www.youtube.com/watch?v=CCyziyskYuE

l

www

Rheolaeth lwyr ar ansawdd
http://bit.ly/1TVCjEn


